
[image: page4image54108816]1. LUNGNOPNATAKTAK MUKHIA
ZIMBABWE | July 5 
Denroy
Zudawn a kipat in Denroy kum 10 pha pan hi. Zimbabwe gam, Bulawayo ah teng hi. Kum 35 cinna birthday a gang in a bawl ni in a gang’ lawmte khat in Denroy’ muk ah vodka ciamsak hi. Pasalno in a lungsim sungah, “Ciam ngei kei si’ng. Bang dia kidawn ahi tam? Ke’n zong sin dih ning” ci in ngaihsun hi.
Tawm khat a ciap khit ciangin telzo nai lo ahih manin ciapbeh nuam hi. Hih te a kidawn ciangin lung nuamzaw hinteh, ci in ngaihsun hi. Amah zong lungnuam ut hi. Dawn beh dingin khentat ta hi.
Tua zawh a sawt loin, Denroy in a lawmpa, kum 10 gual Privilege kiangah huhna ngen hi. “Na pa’n beer nei hilo ahia? Tawmcik gusim lecin ong thei dia?”
Privilege’ pa in thei lo takpi ahih manin amau tegel in beer gu-in dawn khawm uh hi. Zu a dawn simun a lungnuam zaw takpi bangin Denroy kithei hi. Sangkah sung, kaal khat in khatvei bek dawn uh a, ahi zongin khaal ciangin nisim phial in dawn uh hi.
A nulepate theisak lo hi. Zu a kham simin Privilege te’ inn ah giak a, a zukham a daih ciangin ciah zel hi. A lawmpa’ inn ah giah mun mahmah hi. A lungnuam mahmah bangin kingaihsun hi.
Tua khaal sung mah in, Denroy’ nulepate in Seventh-day saang ah kahsak sawm uh hi. Tua lai ah Denroy’ sanggamte khat a kahsa ahih manin, amah zong kahsak nuam uh hi. 
Tua saang ah Denroy kah nuam lo hi. Saang kah ma le an nek ma in thu kingen den hi. Ama’n thu ngen ngei lo hi. Zingsang biakpiak hun le Bible Class simin siate le sangnaupangte in thu ngen zel uh hi. Bang dia thu ki ngen den keei cih telzo lo hi. Suakta kisa vet lo hi. Saang dangah a kah lai un a utut un sungtum pusuak thei uh hi. Tu in ahih leh, sangnaupangte a kim hiam ci in siate in encik den uh hi. Denroy in nuam sa lo hi. Zu nawn nuam hi.
Hun hong cing toto in Denroy in sang sungah Jesu’ thu zak mun mahmah hi. A tuungin Jesu thu za ngei lo ahih manin siate le a lawmte in Jesu pen lawm hoih bangin a gen uh ciangin lamdang sa mahmah hi. “Jesu kua hi a, amah tawh vantung ah koici omkhop theih ding ka hi hiam?” ci in a lungmang hi.
Kha tampi hong cingto ta hi. Morning worship ah siate le naupangte in Jesu a phat uh Denroy in za hi. Jesu in amaute’ lungsim a nopsakna tecipannate za kha hi. Jesu’ kammalte Lai Siangtho sungah hibangin sim kha hi, “Kei ka hih leh tuute in nuntakna a neih nading le nuntakna kicing taka a neih nadingun kong pai hi…. Kei mah in lampi, thumaan thutak le nuntakna ka hi hi” (John 10:10; 14:6).
Zu dawn kul loin, Jesu in lungnopna maan hong pia thei cih Denroy in thei ta hi. A nuntakna kibup kheel pah hi. Zudawn khawl pah hi. Privilege tawh kilawmtatna zong phiat pah lel hi. Saang tuah ciangin lawm luiteng tawh vakzau sangin inn ah ciah pah in, septheih peuh semzaw ta hi. 
Saang ah a siate a itna khang semsem hi. Saang khaan sungah a vekpi un a kim ding uh siate in a deihna thu le a pilsak nopna thute nung tel semsem hi. A lungtang sungah lungdamna dim mahmah a, a nuntakna ah hong leet khia hi. A lungtang Jesu pia in tui kiphum hi.
Tu in, Denroy kum 16 cingta a, Jesu sunga nuntak nuam sa mahmah hi. “Zu sungah lungnopna ka zong ngei a, ahi zongin saang ka tun ciangin lungnopna taktak Khris sung bekah a om lam ka thei khia hi” ci hi. Lungnuam takpi maw ci in a kidot ciangin, nuihmaai tawh, “A tungtung ta hi ing” ci in dawng zeel hi.
Tua kuata Sabbath 13na ni a na sumpi tawh Denroy tenna khua-a naupangte in Jesu a theih nadingun kihuh ding hi. I sumpi khen khat tawh naupangte Adventurer’s Bible ki leisak ding hi. Khen khat pen Kha Siangtho gah tawh kisai video tomno bawl nadingin kizangh ding hi. September 27 ni ciangin sumpi tampitak khiat na sawm manin lungdam kong ko khol uh hi.
—By Andrew McChesney.

[image: page6image54032720]2. A HEH MAHMAH KA PA
ZIMBABWE| JULY 12
Tanya
Tanya’ lupna tunga a tuiphum letmat a muh ciangin a pa nak heh mahmah hi. A Lai Siangtho bizutom sungah om a, a letmat pen tua nuai ah om hi. Lotion la dingin a khan sungah a pa hong lut phet in a Lai Siangtho mupah hi. Lasuk in a et leh, a nuai ah tuiphum letmat khat na om sawnsawn hi. 
“Ong nak saat mahmah ning” ci in a pa hawk keei hi. Tua letmat lasuk in balkeek dikdek hi. Kum 17 apha Tanya in lingkelkel kawmin en lel hi. A biang tungah khitui luangsuk hi. “Biakinn ah kikhawm nawn kei ning” ci in kap hi. Nu zong hong nawh lut mahmah hi. “Kikhawm sak lel in. buai kai kei lua” va ci hi. Pa in Tanya deih takin saat nuam lai hi. 
Pa hong ciahkik ciangin tua tawh kisai bangmah gen nawn lo hi. Banghang hiam cih Tanya in thei loin lamdang sa hi. Taai gawp a, a saat dingin na lamen lai hi. A beisa kum sung khempeuh Sabbath simin Tanya kikhawm sim den hi. Amah a khansuah a pi pen Seventh-day Adventist khat hi. Ahi zongin nung kum in a pi in nusia ta a, a nulepa’ kiangah Tanya om kik hi. 
Pa in Adventist te deih lo hi. Nu pen Adventist khat ahih ngei hangin pa hangin tawp kik hi. Tanya a ciah kik ciangin a pa in, Adventist Biakinn longal a utna peuh ah kikhop phal hi. Banghang cih gen lo hi. Adventist biakinn ah Tanya kikhawm nuam hi. Ni sagih Sabbath tang nuam hi. Sabbath ni a Pasian biak loh ding ngaihsun zo lo hi. 
Pa pen rugby kimawl khat ahih manin zumkhak nite in khua pualam ah pai den zaw hi. Tua bangin pa om loh kal in Tanya in Sabbath tang thei hi. Pa inn ah a om ciangin, amah zong inn ah om khinkhian hi. Amah biakinn ah pai ding cih nu in a theih hangin pa tungah hilh lo hi.
Rugby kimawl in pa a paikal in Tanya kituiphum hi. A theih ciangin a tuiphum letmat balkek sak hi. Tanya’ Bible nuai-a letmat a balkekna thu tawh kisai kha thum sung bang pa in bangmah gen lo hi. 
Ahih hangin Tanya a kikhop ngam loh nadingin Sabbath sim in inn ah om hamtang ding pa in hanciam hi. Sabbath zingsang simin, “Tu ni kikhawm buang kei ni teh maw” ci pahpah hi. Zingsang a manlah theih nadingin sawl kawikawi hi.
Tua kha thum sung tawntung Tanya in thu ngen hi. “Pasian aw, biakinn ah hong kikhawm thei sak in” ci hi. Tua zawh Sabbath zingsang khat, Tanya khanglo in thu ngen kik a, “ Pasian aw, biakinn ah hong kikhawm thei sak in” ci leuleu hi.
Thu a nget khit phet leh lupna khan sungah nu hong lut in, “Na pa kiangah pai inla, ‘biakinn ah kikhawm ning’ va ci sin aw, bang hong ci hiam” va ci hi. Tanya in lamdang sa kawmin cih sawm pah hi. Pa kiangah pai in, “Tu ni va kikhawm ning maw pa” va ci hi.
A pa heh lo hi. Bangmah zong sawl lo hi. Lamet lohpi in “OK” ci bilbel hi. Tanya in lamdang sa mahmah hi. Lamen ngam vet lo pi in kikhawm kha bilbel hi. Kikhawm kha kik ahih manin Tanya nuam mahmah hi. A thungetna a dawn manin Pasian tungah lungdam a ko hi.
Biakinn a zuat kik theih kum khat cing ta hi. Sabbath simin a kikhop lam pa in a theih hangin pau pih lo hi. Tu in Tanya in thunget ding khat nei leuleu hi. Nu le pa zong biakinn ah a kikhop nading in ngen hi. “Pasian aw, ka nulepa zong hong pia in” ci in thu ngen hi. 
Sabbath ni in a kikhop theih nadinga a thunget masakna Pasian in a dawn mah bangin, a nulepate in hotkhiatna a ngah nadinga a thunget nihna zong Pasian in pia ding cih um hi. 
Pasian’ thu a theih nadingin Lai Siangtho a neih Tanya kaampha mahmah hi, ahi zongin Zimbabwe gama naupang tampite in Lai Siangtho neizo kim nai het lo uh hi. Tu kuata Sabbath 13na i sumpi khen khat tawh Southern Africa-Indian Ocean Division sunga gam tuamtuamte le Zimbabwe naupangte’ aa dingin Adventurer’s Bible ki leisak ding hi.  September 27 ni ciangin sumpi tampitak khiat ding na geel manun lungdam kong ko khol uh hi. 
—By Andrew McChesney.
[image: page8image54122736]3. PILVANG TAKA KHENTATNA
ZIMBABWE| JULY 19
Genius
Kum 14 a phaak lai-in khentatna maan a neih khak lohna Genius in genkik hi. Zateep a kipat cil lai a gen ahi hi. Zateep ding geelna nei ngei het lo hi. 
Tua hun lai in, a ni in pasal nei ding ahih manin mopawi-a lah dingin ngeina laam kisin in a manlah mahmah laitak uh ahi hi. Pawi ah a laam dingin laamsiam pasal 5 kawm uh a, a ma’n zong a laampih ding ahi hi. Tua laamsiam tangvalte in pasalno zong laam a hilh nadingun a ni in sawl hi. 
A nite’ phaitam ah laamsiamte tawh laamsin khop Genius in nop sa mahmah hi. Tangvalte in amah laamzia ding hilh uh hi. Tua kawmin khat in zateep a pia hi. A lang khawng a tum khin tua zateep Genius in en en hi. Teep nuam lo hi. Ahi hangin a lawmte in a ciamnuih ding uh ut lo hi. Kuamah in en se lo hi. 
Genius in tua zatumbaang a saang hi. A gawlvang le a tuap sungah zakhu a lutsuk phet in khuh gawp pah hi. Kha nih vaal sung bang laam sinkhawm lai uh a, tua sungin laamsiam tangvalte in khuhsuak vet lo-a zateepzia ding hilh uh hi. Amasa in, zanah teepzia hilh uh hi. Tua khit ciangin kanza hilh uh hi, tua pen Zimbabwe ah van-khaam ahi hi. 
A nulepa’ kiang pana a mohphu tawh Genius in zanah le kanza lei hong kipan hi. Sang khak sunga laamsiamte tawh zatep nading khopin kicing lel hi. Tawmvei khit ciangin Genius in zanah lei nawn loin, kanza bek lei ta hi. 
Mopawi man khit ciangin Genius in laamsiamte mukha nawn lo hi, ahi zongin kanza a teepsuak hi. A veng naupangte zong zawn simsim hi. Genius pen Adventist innkuan pan ahih loh hangin, nung kum sung Adventist Saang ah kah hi. Ni khat, saang ah kanza teep ding khentat hi. Inn ah a teep sim pihpih khat tawh saang ekbuk nung lamah paisim uh hi. A teep khit uh ciangin khaan sungah lutkik uh hi.
A za khu gim uh tawh kithei pah ahih manin a lut khit phet un sia zum ah kisamsak pah hi. “Kua tawh teep na hiam?” ci hi. Genius lau ahih manin a lawmpa’ min pulak khia pah kha hi. Siapa in anih un warning pia pah hi. “Na hih kik uh leh, sang panin hong ki hawlkhia ding” ci hi. A lawmpa in teep kik ahih manin ki hawlkhia pah hi.
Genius in tua zum sung mah ah—sang ah ahi a, mundang ah ahi zongin— a teep nawn ngiat lo dingin siapa tungah kamciam pia hi. Zaa a teep lam a nu in a theih ciangin dah mahmah hi. Laamsiamte pianzia a theih ciangin tuate tawh kimu nawn lo dingin a khaam hi. Genius in tuate mu kha nawn peuhmah lo lel ahih manin a nu’ khaamna manh hak lo hi.
Tua sangin a kanza teep khawl ding haksa zaw hi. Ni khat khit ni khat ngawl toto a, a duhna pen bei tuan nai lo hi. Khawl ding a hanciam kawmin, saang ah a zaak ngei ahi, na khempeuh Pasian tungah ngen leng hong pia hi, cih phawk kik hi. Zaa a teep khak Pasian’ kiangah thuum a, a tawpzawh nadingin a ngen hi.
Tua khit phet in, a kanza duhna khempeuh bei siang kiuhkeuh hi. Genius lamdang kisa hi. Pasian’ thu theihbeh nuam ahih manin Lai Siangtho sim kipan pah hi.
Tua hi a, nuntakna ah a pilvaang huai penpen khentatna Genius in bawl khin ta hi. Zateep a ngawl zawh kum khat ciangin a lungtang Jesu pia in kituiphum hi. 
Tu in kum 16 a pha pan tangvalno’ aa dingin Lai Siangtho simna le thungetna tawh zingsang sim a, ni khat kipatna sangin thupi a sakzawk bangmah om nawn lo hi. “Pasian tawh hun zangh khawm ni” ci hi.
Lai Siangtho a neih Genius hampha mahmah hi, ahi zongin Zimbabwe gama naupang tampite in Lai Siangtho neizo kim nai het lo uh hi. Tu kuata Sabbath 13na i sumpi khen khat tawh Southern Africa-Indian Ocean Division sunga gam tuamtuamte le Zimbabwe naupangte’ aa dingin Adventurer’s Bible ki leisak ding hi.  September 27 ni ciangin sumpi tampitak khiat ding na geel manun lungdam kong ko khol uh hi.
—By Andrew McChesney.

[image: page10image54028576]4. GUAH DEIH-A KAP
ZIMBABWE| JULY 26
Sibongile
	Kha tampi sung guah zu lo hi. Africa leitang keu lua in kitam zihziah hi. Vaimim le mangbuh lote vul dimdem hi. Mehthuk, lothangsan, carrots, le aalu huante zong keu zihziah hi. 
Kum 22 a pha Sibongile saang kahna Solusi Adventist High School saangpi zong kikhakcip kha thei ding-in ki ummawh hi. Sangnaupang a tam zawte pen tua lote le huante ah nasepna tawh saangsaap thalawh vive ahi uh hi. 
Tuikholna [dam] sunga tuite hong bei mawk leh tui dawn ding koi panin ngah ding, cih Sibongile lungkham mahmah hi. Tui ngah theih nading hong kihongg hi. Tua ni zingsang in, saanga omteng in tuilu [tap] panin tui nai khat sung zat khuan ngah uh hi. Sun ann nek hun ciangin, nai khat sung tui zat khuan ngah kik uh hi. Nitak lam ciangin zong nai khat mah ngah beh uh hi. 
Tua nai 3 kingah sungin ann huan, kuang sawp, kisil, puansawp banah tui bem sungah khol uh hi. Tui loin ki nungta thei lo hi. Saang hon suakzawh nading lametna a om nawn loh ciangin, saang naupangte le siate khempeuh thungen khawm dingin Wednesday nitak in hong ki kaikhawm uh hi. 
“Hih haksatna panin i suahtak theih nading lampi in thungetna bek hi” high school makai khat in ci hi. Tua pa le adang high school makai dangte in Friday nitak ciangin zong vesper hun ah thu ngen lai in, Sabbath ni zingsang in zong ngen lai in, Sabbath nitaklam in zong thu nget khop lai dingin hong gen uh hi. 
Sangnaupangte le siate khempeuh in thu ngen khawm uh hi. “Pa Pasian aw, tui om loin nangma hong sawl nasepna ah ka mainawt zawh nading uh haksa mahmah hi,” ci in sangnaupang khat in thu ngen hi. 
Adang khat leuleu in, “Vantungmi thum tangkona leitung buppi ah ka puak ding uh a kul ahi hi. Tui om loin haksa mahmah ding hi” ci hi. Pawlkhatte in ann tangg kawm in thu ngen uh hi—ni khat in khatvei bek ne, ahih kei leh nitak ann dingin tawmcik ne ziau, cih dan hi. 
Tua bangin saang naupangte in thu a nget kawmun, 1894 kum-a Africa gam ah Seventh-day Adventist Pawlpi a kiphuh cil panin tuni dong Pasian in Solusi a ompih tawntungna phawk kik uh hi. Tua banah, Solusi University gei ah, 1994 kum Sabbath 13na sumpi tawh a kiphut ngiat Solusi High School campus zong Pasian in a ompihna phawk uh hi. Tua banah mailam ah pastorte le biakna makaipi ding khangnote, hih Solusi High School le University te ah pilna kiguan in a kipantah khin ahih lam zong phawk uh hi. 
A beisa hun ah Pasian in Solusi koici kep, cih Sibongile in a phawk ciangin a upna hong khauh in hong hing mahmah hi. Solusi Pasian’ aa ahihna phawk hi. Pasian in vai khempeuh hon sak ding, cih um ngiat hi. Sibongile in a lawmte tawh kha nih sung vilvel thu ngen in ann tangg uh hi. Tua hun sungin, mi tampite in high school kikhak dingin um uh hi. Ahi zongin kikhak buang lo hi. 
Tua banga tui haksat kawmkal ah saang a honggsak veve Pasian tungah lungdamna mangngilh ngei lo ding ahihna Sibongile in gengen hi. “Guahzuk kik mateng hong nungtasak giigeei pen tua tui tawmcik bekmah ahi hi” ci ngau ngau hi. 
Guah hong zuk taktak ciangin kinak lungdam mahmah ciat hi. Tua ciangin high school ah zong huanbawlna kizomto kik thei hi. “TOPA in Solusi thupha pia ngiat hi. Ka mittang teekteek tawh mu ing. Lam tampi tawh Pasian in Solusi kem hi” ci hi.
Zimbabwe gam a Solusi University gei ah Solusi Adventist High School a kihon zawh nadingin 1994 kum sunga 13th Sabbath sumpi khenkhat tawh hong kihuh ngiat ahi hi. 
Tua sumpi tungtawna hong paisawn thuphate sangnaupang lui khempeuh le tulaitak a sang-naupangte in a noptuam lawh mah bangun, tu kuata Sabbath 13na sumpi in zong Pasian’ thupha tawh Zimbabwe gam tungah tu le a tawntung aa dingin thupha hong hi ngiat ta hen. Amen.
—By Andrew McChesney

[image: page12image53845888]5. LAMET LOH SABBATH NUAM
ZIMBABWE | AUGUST 2
Tracy
Zimbabwe gam sunga Seventh-day Adventist University ah Tracy hong kah ciangin, Saturday ni pen laisim hun le tawlngak hun dingin geelkhol ziau hi. 
Adventistte’ thu Tracy in tam theih khol lo hi. Solusi University thupi a sakman le inn panin mun dang khatah zinkhiat a ut limlim mana hong tung maimai hilel hi. Buaih ngah nading, kum 4 a kah sungin—khatvei beek university biakinn sungah lut teei dingin ngaihsun saam hi. 
Friday nitak lam khatin bawda sungah Tracy lut ziau hi. A lawm thakte khatin Sabbath dawn kikhopna ah zawn hi. Tracy in lai sinthak nei nailo ahih manin sep ding nei nai lo hi. “Ai ve, ong zui pong pong leng ai ve maw” ci hi.
Nai 6 p.m. ciangin, nungak tegel university biakinn ah hong pai khawm uh hi. Tracy aa dingin a lutcilna hi. La khempeuh thak gai hi. Ama’ biakinn sung bangin kuamah laam lo, khut zong kibeng se lo hi. Biakpiak dan pen sia sa tuan lo napi, amau aa tawh kilamdang sa hi.
Saturday zingsang Tracy a khanlawh ciangin, a khaanpihnu in kikhawm dingin zawn leuleu hi. A nih un kikhawm uh hi. Musicte le sermonte Tracy in zaaknop sa hi. Mi khempeuh in a muak le a paakta bangin kithei hi. Lengla kitangsak lo hi. Pawlpi mi a hikhin bangin amahmah kithei hi.
Tua nitak ciangin zong a lawm in kikhawm dingin zawn leuleu hi. Solusi University ah kum 4 a kah sungin, Biakinn ah khatvei bek lut ding, ci-a a geel masakna phawk kawmin Tracy nui hiuhiau hi. Tu in ahihleh, ni nih sungin thumvei a kikhopna hi ta hi. 
Kaal kik sungah laisin kipan ta uh a, Tracy zong accounting tawh manlah ta hi. Lawm thak nei hi. 2015 kum 13th Sabbath sumpi tawh a kilambeh bawda ann-neekna hall golpi sung a kipia annte lim sa hi.
Friday nitak hong tunkik ciangin, bawda sungah innlai bawla, a tawlngak hithiat sangsikin biakinn tungkik leuleu hi. Nipi kaal khat khit khat hong beitoto a, Tracy in Saturday ni-a sep dingin a geelnate hong kheel ta hi. Ama’ geelsa bang hileh Saturday ni-in homework bawl in, tawlngak hit hiat ding ahi hi. Ahi zongin Sabbath ni mi khempeuh tawlnga lel ahih manin ama’ aa dingin tawlngak hun lak tuam tentan kul nawn lo hi. Kikhop nuam sa hi. A saangkah hun uh pen Monday pan Thursday ciang ahih manin homework pen Friday zingsang le Sunday ni bup sungin bawl thei ahih manin Saturday ni in hun lakbeh kul lo hi.
Tua banah University in spiritual emphasis week nei lai hi. Zimbabwe’ khuapi Harare panin pastor khat hong pai in thu hong gen hi. A mai-ah a sap ciangin, Tracy in a lungtang Jesu pia a, a nung ciangin kituiphum hi. 
Lai Siangtho pen Tracy’ deih pen textbook hong suak a, simsima mite tawh kikup nuamsa mahmah hi. University dang ah a kah a lawmte phawk hi. Solusi ah a pai ma-in, a lawmte kiangah university kahzia ding ngaihsutna hoih ngen zel hi. A lawmte in Saturday ni le Sunday nite in lai bawl, lai simin kikhop hun ding a ngah loh lamuh gen zel uh hi. Ahi zongin university a kah sungin kikhop a thupina le a nopna Tracy in thei khia hi.
Tua hi a, a lawmte kiangah, “Na kikhop uh kul hi” ci hi. “Tua hi leh Pasian in na laisinna ah hong pilsak in, tawlngak hun ding zong kicing takin hong pia veve hi” ci in hanthawn hi. A lawmte in lamdang sa kawm in, amau zong kikhop a hanciam ding uh, kam ciam uh hi.
Tu in a lawmte Adventist Biakinn ah a va kikhop theih nadingun zot zeel dingin Tracy in geelna limtakin nei hi.
2015 kum 13th Sabbath sumpi tawh Solusi University Ann neekna Hall a golzaw in kibehlap ahih manin sangnaupangte in nuamsa mahmah ta uh hi. Tua thupha tu dongin a noptuam mah bangin, tu kuata Sabbath 13na sumpi in zong Zimbabwe aa dingin tu le mailam ah noptuam lawh mahmah ding hi. September 27 ni ciangin sumpi tampipi khiat na sawm man un lungdam kong ko khol uh hi.
—By Andrew McChesney

[image: page14image53698768]6. “LUNGDAM LUA HANG”
ZIMBABWE | AUGUST 9
Siyabonga
Siyabonga cih pen Siswati pau in “Lungdam lua hang” cihna hi a, Siyabonga’ pianpih pau ahi hi. Siyabonga in lungdam nading tampitak nei hi—adiakdiak in nitak khat a nu in nai 8:00 pm pawl in hopih hi. 
Africa khanglam gam khat ahi Eswatini (Swaziland zong kici) gam sunga sum tawh kisai company ah manager a sepna panin nu hong ciah hi. “Ka lupna khan sungah ong pai oh. Kong gennop khat om” nu in ci hi.
Bang gen nuam hi ding, ci in Siyabonga patau kawm in va pai hi. “Mun khat va mu veng in, nang aa dinga hoih mahmah mun khat hi sa ing” nu in ci hi. A saangkah nading a zonzon laitak ahih manin Nu in bang a gennuam hiam cih Siyabonga in thei pah hi. 
Nu in a naseppih lawmte kiangah university vai dong zel ahihna gen hi. Nu’ lawmte in amau kiang panin km 800 bang a gamlatna ah a om Solusi University mah hoih pen ci in gen uh hi. Siyabonga zong kah nuam pah hi. A nu kiangah “Va kisin phot phot ning maw” ci hi.
Kaalmong sangkhak masa penpen ni, Saturday ni in mite biakinn ah a pai uh lamdang sa mahmah hi. “Bang dia Saturday ni in kikhawm nei vua?” ci hi. Khat in, “Hih pen Adventist te ngeina ai ve” cih san hi. Adang khat in, “Adventist-te Saturday ni a kikhawm ai ve. Amau Sunday ni kikhawm lo” cihbeh hi. Siyabonga pen kikhop zongsang lo khat ahih hangin pai pong pong hi. 
Nite hong beibei a, lamdang a sak khat om leuleu hi. A campus sung vuah thungetna kilimzat mahmah sa hi. Khaan kipat ding simin siate in thungen hi. Ni simin sangnaupangte kikaikhawm in biakpiakna nei den uh hi. Saang naupangte in ann neek ma-in thu ngen den uh hi. Na khat peuhpeuh a sep ding, a bawl ding simun thu ngen den uh hi. 
Siyabonga in ama’ inn lamah tua bang mu ngei lo hi. Ahih hangin hoih sa lel hi. A lung lut hi. Tha zong ngah lel hi. Pasian tawh a kinaizaw danin ki thei hi. Tua bangteng a muh khit ciangin, nidanga a ginatlohnate phawk kik in Siyabonga amahmah tha kingah lo hi. Khial kisa hi. Dah hi. Amah mah Pasian’ mai ah kiniamkhiat in, mawhmaina ngen pah hi.
Solusi ah a pai ma in Siyabonga in kituiphum ding ngaihsun kha ngei khin hi. Ahih hangin a khentat khialh ding dah in a kiphum lo kik ngei khin ahi hi. A mawhnate kisikkik in, Jesu sungah upna a neih theih ciangin, a lungtang Jesu pia ngiat in tui kiphum ding lunggulh mahmah ta hi.
A lunggulhna gen nuam ahih manin nu a call hi. Nu zong lungdam mahmah hi. “Na pai pah oh. Khentatna maan taktak hi ei” nu in ci hi. Pa in zong tua bang mah in ci hi. Biakpiak ni a kibat loh ding pen nulepate patau se lo uh hi. “Pasian bia mah hitek lel hi ve hangh” pa in ci hi.
Solusi University Biakinn ah Siyabonga a kituiphum lai in tui nakvot mahmah hi. Ahih hangin pastor in tui sungah a papsuk laitakin tuivot lam nangawn phawk kha lo hi. Pasian in maisak a, mi thak suak ngiat khin ta, cih bekbek a sin sungah om hi.  Hih pen University a tun zawh kha 2 sunga thupiangte lak ah khat hi pan hi. 
Tu in Siyabonga in English le Communication sin hi. Ni khat ni ciangin marketing lam ahih kei leh Journalism lam sem nuam hi. Lai Siangtho sim le thunget nuam sa hi. Siyabonga cih pen Siswati pau in “Lungdam lua hang” cihna ahih zah khat in amah nak lungdam mahmah hi. Solusi University ah sang a kahsak manin nu tungah lungdam phadiak hi. “Biakinn ah ka paipaina in hong kheel hi” ci hi. “Tua in Pasian tawh hong kinaisak hi. Solusi pen Pasian muh nadinga hoih mahmah mun khat hi” ci hi. 
2015 kum 13th Sabbath sumpi tawh Solusi University Annekna Hall a golzaw in kibehlap ahih manin Siyabonga a kipan sangnaupangte in nuamsa mahmah ta uh hi. Tua thupha tu dongin a noptuam mah bangin, tu kuata Sabbath 13na sumpi in zong Zimbabwe aa dingin tu le mailam ah noptuam lawh mahmah ding hi. September 27 ni ciangin sumpi tampipi khiat na sawm man un lungdam kong ko khol uh hi.
—By Andrew McChesney

NAMIBIA | AUGUST 13
Uapahurua
Namibia sehnelgam sunga teng mi namkhatte pen kum za bang a teng khin uh hi. Tua Himba mite pen a khawisa uh tuu le keel, bawng le kalaohte tawh khuakhal leikeu hun sawtpi sungin tui kicing takin a ngah nading uh mun zuan in khua lal kawikawi namte ahi uh hi. Tuuk hun sungin a tenna ngei uh buuk te (homesteads) ah va paikik kawikawi in, mai kum sungah a nek theih dingun vaimim peuh va tuh uh hi. 
Uapahurua pen Himba mite hi a, tui kiphum in Seventh-day Adventist a suak mi khat ahi hi. 1993 kum 13th Sabbath sumpi tawh a kibawl effort khat panin Pasian thu za kha hi. Hih pen ama’ tangthu ahi hi.
Uapahurua pen Himba mi kum 10 val khat hi. Guuktaak giitloh le zudawn thuah hi. Himba minamte in keel le bawngte khawi in vaimim ciing ahih manun sum kisam lua lo uh hi. Ahih hangin, Namibian kumpi in uhamte pensen kha khat in khatvei a saansak ciangin sum tam lut mahmah hi. Sum hong tun ciangin, khangnote in a pi le pute kiangah a zu man dinguh sum ngen uh hi. Singtaang zu zuakte in tua thu tel lua uh ahih manun pensen saan hun ciangin Himba buuk-innte ah zu zuak dingin na pangpah gige uh hi. 
Zu dawn hong kipat nak uh leh kilai zong a kipan hi pah mai hi. Zu kham khat in a dang khat kiangah, “Nong awn ve, lam khak kei ve” ci-in a ngik lualua  Uapahurua in mu kha hi. Tua khangno tegel zong hong kilai uh a, tem khawng zangh uh hi.
Pensen sum hong tun loh sungin khangnote in zu manh ding gu uh hi. Khangno pawlkhat in gamlakah bawng vun a hawk ngeingai laitak uh Uapahurua in mu kha leuleu hi. “Kua bawng ahia?” ci in dong hi. “Ko aa” khat in ci hi. “Ama thu-a si hi ei” khat in cih beh hi. Uapahurua in limtak in en suk hi. Himba mite in amau bawng ciat a bil-at zia uh tawh ciamteh thei uh hi. Tua bawng bil a ki-at sawt lua nai lo hi.
Hausate in a sittel uh ciangin zu kheek nadinga bawnggu ahihlam uh thei khia uh hi. Tua khua ah Seventh-day Adventist pastor khat a va tun hun masaih, Guuktaakna, kilaina, le zukhamna cih pen Uapahurua nuntakna ah, ama’ ngeina hi mai ta hi. Tua pastorpa pen 1993 kum a 13th Sabbath sumpi khen khat tawh kicial in hih munah hong pai ahi hi. 
Pastor in Pasian thu a gen ciangin Uapahurua in a zak cilna ahih manin zakbeh nuam hi. Sabbath ni ciangin singkungpi nuai khat ah pastor in kikhopna a bawlna ah va pai hi. Himba midangte mah bangin amah zong sang kah ngei lo ahih manin Lai Siangtho sim thei lo hi. Pastorpa’ sim ngai gige hi. Pasian in na khempeuh piangsak a, vaimimte, keelte, bawngte le Himba mite zong Pasian’ piansak hi, ci in pastorpa in a gen a za hi. 
Nipi Kaal tam simsim a bei ciangin, a nuntakzia hoih lo ahih lam Uapahurua amahmah kiphawk thei hi. Pastorpa in Sabbath simin singkung nuai ah va kikhoppih den zo nawn lo ahih manin, amau’ khua pan a nai penpen Seventh-day Adventist Pawlpi ah thu va ngai zel hi. Khuapi sung tun nadingin nai 7 sung khe tawh pai kul ahih manin zingsang lol mahmah hi. 
Lai Siangtho a ngaih kawmin guuktaakna, kilaina, zudawnna cihte mudah ta hi. Bang Lai Siangtho kammal pen in a lungsim khoih cih zong gen thei tuan lo hi. Lai Siangtho a ngaih kawmkawm in siatna mudah ahih ciangbek thei hi. A mawhnate kisikkik in tui kiphum ta hi.
A lungtang Pasian a piakin kum 23 pha ta hi. Tu in amah kum 46 pha ta hi. A tot lampi ol tuan lo hi. A nunzia lui ah kilehkik theih nading ze-etna tampi tuak hi. “Khrisian khat hih ding baih kei. Guuktaak loh ding, kilai loh ding le, zu dawn loh ding pen baih lo hi. Tuate khempeuh pen tu mahmah a i nisim nunzia mah ahi hi” ci hi. 
1993 kum a i 13th Sabbath sumpi khenkhat tawh Himba mite kiangah thugen nading a kivaihawmna gah ahi hi. Tua sumpi Uapahurua innkuan le khuapihte in a noptuam mah bangun, tu kuata Sabbath 13na i sumpi zong Pasian thupha hong suakin, Namibia le adangte adingin thupha nak hong suak ta hen. Amen.
—By Andrew McChesney

NAMIBIA | AUGUST 23
Kazuvakua
	Namibia sehnelgam sunga teng mi namkhatte pen kum za bang a teng khin uh hi. Tua Himba mite pen a khawisa uh tuu le keel, bawng le kalaohte tawh khuakhal leikeu hun sawtpi sungin tui kicing takin a ngah nading uh mun zuan in khua lal kawikawi namte ahi uh hi. Tuk hun sungin a tenna ngei uh buk te (homesteads) ah va paikik kawikawi in, mai kum sungah a nek theih dingun vaimim peuh va tuh uh hi. 
Kazuvakua pen Himba nupi kum 24 hi a, ta thum nei hi. 1993 kum 13th Sabbath sumpi tawh a kibawl effort khat panin Pasian thu za kha hi. Hih pen ama’ tangthu ahi hi.
Namibia sehnel gam sunga a inn sungah Lazuvakua a om laitakin khualmi khat va tungvat ahih manin kilat phial liang hi. Cikmah in mu ngei lo a, cikmah a a pai ngeilohna mun khatah a zui dingin va zawn sawnsawn hi. Tua mun pen biakinn hi. 
Kazuvakua in tua zotna saang hi. Sabbath ni ciangin, a inn pan un minit 15 sung khawng khe tawh kipaina singkungpi nuai khat ah va kikhawm hi. Buk-inn dangte panin zong nupite le naupangte hong paiciat uh hi. Tua kikhopna singnuai panin buk 15 teng gamla khol lo hi. 
Kazuvakua pen tua kikhopna ah kisek nai lo hi. Pastorpa in la khawng ahilh khit ciangin thugen hi. A late pen a thak vive hi a, Kazuvakua’ aa dingin haksa pian hi. Tua late tawh a pahtawi uh Pasian pen Kazuvakua in thei ngei lo hi. Ahih hangin lasak nuam sa bilbel hi. A lasakte uh pen Pasian pahtawina le lungdamkohna la vive hi. 
Sermon pen kisikkikna ahi hi. Sermon man ciangin, Pasian’ hotkhiatna ngah nadingin kisikkik kisam cih Kazuvakua in thei ta hi. Sabbath simin tua sing phungah va pai zel hi. Tua zawh a sawt loin Namibia gam sung khua dang khat ah a pastorpa uh va piang ahih manin, tua sing phungah thugenna a zom dingin Bible worker khat kha khat in nihvei ta hong pai hi. Kikhopna a om simin Kazuvakua kikhawm den hi. Siapa in nipi kaal kikhop neihpih a, amah zong nisim in kikhawm den hi. Kaal nih sung effort kibawlna ah zong nitak simin va ngai hi. Siapa in projector le meiset hong keng a, sing phung panin a gamla lua lo muna buuk sungah tuate thuah hi. Pasian tawh omkhop tawntung nading thute a gen kawmin screen tunga lim hoih mahmah hong suakte Kazuvakua in muhnop sa mahmah hi.
Ahih hangin effort man khit a, mi thum tui kiphumna ah Kazuvakua kihel kha lo hi. Siapa in tui kiphum ding mi thumte le lawm dangte pawl khat tuan nading pick-up truck khat vai hawmin, a nai penpen Adventist Biakinn khat ah paipih vingveng hi. Mawtaw tawh hi kei leh nai 7 sung lampai kul ding hi. Bawng cin ding nei ahih manin tua lai ah Kazuvakua kihel thei lo hi. Tua pen ama’ tavuan hi. Nusiat mawk theih hi lo hi.
Kazuvakua kituiphum nuam veve hi. A ready sa in om den hi. Pasian it mahmah hi. “Ka Honpa le Panpihpa in Pasian ka it hi. Ka nget khempeuh hong pia gai hi” ci hi. A lup ding ciangin thu ngen hi. A thawh ciangin zong ngen hi. A thungetnate pen tom hi. “Pasian aw, hong huh in” ci hi.
Na dangte sangin Pasian thei nuamzaw hi. Himba midangte bang loin, ama’n lai sim thei hi. Ahi zongin Lai Siangtho neizo nai lo hi. Amau’ pau a kigelh Lai Siangtho kicing zo nai lo hi. “Lai Siangtho deih ing. Pasian theihbeh nuam ing” ci den hi.
Namibia gam a Himba mite laka pawlpi’ nasepna thungetna ah phawk ni. 1993 kum 13th Sabbath sumpi khen khat tawh buk-inn ah a teng Himba mite’ lakah Pasian nasep kipan khia thei hi. September 27 ni ciangin sumpi tampipi hong khia un. Tuate in Southern Africa-Indian Ocean Division sung a om Namibia gam le a kim le pam gamte ah lungdamna thu kizel sakzo mahmah ding hi.
—By Andrew McChesney

NAMIBIA | AUGUST 30
Tjiyapana
Himba mite pen a khawisa uh tuu le keel, bawng le kalaohte tawh khuakhal leikeu hun sawtpi sungin tui kicing takin a ngah nading uh mun zuan in khua lal kawikawi namte ahi uh hi. Tuk hun sungin a tenna ngei uh buk te (homesteads) ah va paikik kawikawi in, mai kum sungah a nek theih dingun vaimim peuh va tuh uh hi.
Tjiyapana pen Okoupawe khua hausapa hi. A khuazang un inn 15 pha uh a, a gante uh tawh Namibia saklam gamah teng uh hi. 1993 kum 13th Sabbath sumpi tawh ki vaihawm effort bawlna panin Pasian’ thu za kha hi. Hih pen ama’ tangthu ahi hi.
Tjiyapana in ama’ kum bangzah taktak pha hiam cih thei lo hi. 82 pha dingin ki-um hi. Zi li nei a, a tu le tate bangzah pha cih simzo lo hi. Pasian’ thu pen a nulepate’ tung panin za ngei hi. A nulepate in zong, 1993 kum 13th Sabbath sumpi tawh a kisawl khia, Portugal gam pana pai Adventist Missionary khat tung panin a zak uh ahi hi. 
“ ‘Pasian i pahtawi a, i pibawl kul hi,’ ka nulepa in hong ci hi. Amau’ thu man ding ka khentat hi” Tjiyapana in ci hi.
Khua hausa a suah ciangin a khua vuah thugen dingin Adventist pawlpite cial hi. Bible Workerte Sabbath ni ciangin hong pai in singkungpi nuai ah Lai Siangtho hong simpih uh hi. Tjiyapana in limtakin ngai hi. Himba midangte mah bangin amah zong sang kah ngeilo ahih manin lai sim thei lo hi.
Siate in kaal nih sung effort bawl uh hi. Siate in projector le meiset hong keng uh hi. Tjiyapana kikhawm den in Pasian thu lunglut semsem hi. A lung himawhna khat hong om hi. Guah zuk loh sawt lua ta ahih manin khaal sungin nak keu mahmah hi. 
Siate in Tjiyapana’ lungkhamna phawkpih uh a, guah zuk nadingin thu ngenkhawm uh hi. Pasian in vantung panin guah zusak a, Himba mite’ tungah thupha a piak nadingin kaal khat sung thu ngen uh hi. 
Kikhop a kaal nihna kipat in, guah zuk hong kipan hi. Sun sungin leivui khim khop dingin guah phin sialsial a, kikhop hun madeuh in theu zel hi. Kha li sung guah ciin hi. Himba mite lungdam mahmah hi. “Pasian in ong ompih in guah hong pia hi” Tjiyapana in ci hi.
Pasian’ ompihna lampi dang tuamtuam zong omlai hi cih hausapa in mu hi. Effort man khit ciangin khua sungah kikheelna khat a omlam phawk kha hi. Kuamah guta nawn lo uh hi. Kuamah kilai nawn lo uh hi. Kuama’n zu dawn nawn lo uh hi. Hausapa lungdam mahmah hi. 
Tua khempeuh sangin a thupizaw khat lai ah, a khua sung vuah Seventh-day Adventist Biakinn khat a kilam ding hausapa Tjiyapana in lunggulh mahmah hi. A nai penpen biakinn i cih zong khuapi sung pek ah om a, nai 7 sung tak ki pai hi. Himba midangte mah bangin Tjiyapana in zong mawtaw nei zo lo hi. Biakinn le a huang dingin Adventist pawlpite tungah Tjiyapana in inn-mun zaipitak khat a vaihawm sak hi.
“Ka deih bulpi in Biakinnpi ngiat hi photphot” ci hi. “Tua bek mah kong ngen ngiat hi” cih beh lai hi.
Tua hun laitakin, Himba mite a neu alian a kigawm 30 pan 60 kikal bang singkungpi nuai ah Sabbath ni in kikhawm in phatna late sa uh a, siate’ tung panin sermonte ngai den uh hi. 
NIpi Kaal sungte in siate buk khat khit buk khat ah va hawh uh a, thu ngetsak in Lai Siangtho sin pih uh hi. Amah le a mite in Pasian theitel nuam uh hi. “Pasian in eite khempeuh Ama’ lim le meel suunin hong piangsak ahih manin Amah i kisam a, Amah i it hi” Tjiyapana in ci hi.
Namibia gam a Himba mite in Pasian a theih semsem nadingun thu hong ngetsak un. 1993 kum 13th Sabbath khat a, i sumpite tawh khatvei nong huh khin uh a, tu kuata Sabbath 13na ciangin zong khat vei hong kihuh lai ding ahih manin sumpi a tam theithei tawh nong huh nadingun, September 27 ni a kidong sumpi bawm ah tampipi nong khiatsak un ci in kong thuum uh hi.
—By Andrew McChesney


[image: page22image50493888]10. ZUDAWNNA, GUUKTAAKNA LE PASIAN
ZAMBIA | September 6
Bethel
Bethel a zudawn khawlzo nuam ahih manin Zambia gama Rusangu University ah sang ki-ap hi. Seventh-day Adventist University ah ki-ap limlim peuh leh a kikhEel dingin kilamen hi.
Bethel pen SDA sung pana khangkhia ahih hangin a nu sih khit pan zudawn kipan hi. Kum 15 a phak laitak hi a, a nu phawk lua hi. Zu dawn leeng i lungnuam hi, ci in a lawmten zol hi. Kum nih sung bang dawn ta a, zongsang khin hi.
Taan sawm hong ong demdam sam hi. TV sung panin Rusangu University thu hong za kha hi. Zu kikhaamna sang ahih ciangin, tua laiah kah leh kikheel dingin kilamen hi. 
Ahih hangin, University a tun ciangin a ngeina lui bei pah tuak het lo hi. Sang nunga lo-buuk khat ah zu kidawnsim thei cih mukhia hi. Zu a dawn thei lawm thak hong mu hi. Khatvei vei zukhamsa in kikhawm lai hi. Lamet bei kisa mahmah hi. 
Nitak khat, a lawmte 3 tawh zu manh ding sum kisam mahmah uh hi. Bawda sung luh in muaiza honkhat gu uh hi. Ahi zongin mat thuak uh hi. 
Thong sungah, thu ngaihsut hun ding tampi ngah hi. Guuktaakna tawh thongkia ahih manin suahtak pak ding lamet huai lo hi. Khitui tawh Pasian mai-ah ki-ap in kisikkik hi.
“Pa aw, ka kikheel nadinga Nangma kiang pan lesson nong piak ahih leh nong huhna tawh mi hoihzaw ka suak ding hi. Hih mun panin hong honkhia in” ci hi.
Ni 15 khit ciangin, lamet lohpi in palikpa in Bethel le a lawm 3te khah khia hi. Banghang cih Bethel in thei lo hi.
Rusangu University in tua saang naupangte na welcome kik hi. Tua zong banghang cih Bethel in thei tuan lo hi. Guta peuhmah saang pan a kihawlkhia zawden ahi hi. Pasian in a thungetna za a, hun hoih a pia lai a hi diam, Bethel in ci hi.
Thong sunga a thungetna phawkkik hi. Zu ngawl ta hi. Lai Siangtho sim kipan thak hi. A suahtak uh kha khat khit ciangin, tuikiphumna tawh a lungtang Pasian a pia ta hi. 
A nunzia kikheel lua cih siate le a lawmte khempeuh in tel uh a, lamdang sa uh hi. Sang makaite in sangnaupang hoihpen a teel uh ciangin, gamtat hoih ah a kikheel penpen pahtawina a ngahsak uh hi. Tua University Award pen Bethel in lungdam takin a saang hi.
Tu in, Bethel pen sangnaupang makai le university pawlpi media team ah member khat ahi hi. Journalism, communication, le kilemna le buaina vensakna lam tawh kisai in degree saang dingin tawmvei sung va zinkhia hi. Hong tunkik ciangin a University ah theology sinbeh in pastor suah ding ngim hi.
Pasian in a ngen khempeuh tungah kikheelna piangsak thei hi, Bethel in ci hi. “Rusangu University a zukhampa le buaina bawlpa Pasian in kheel thei hi” Bethel in ci hi. 
Bethel pen 13th Sabbath sumpi tawh a kihuh Rusangu University ah saangkah saang naupangte lakah khat ahi hi. 2009 kum kuata nihna sumpi khenkhat tawh University library hon zawh nadingin kihuh khin hi. 
Tua sumpite tungtawn in Zambia bek hiloin kimlepam in zong thupha a saan mah bangin, tu kuata Sabbath 13na i sumpi in zong Pasian hehpihna tawh thupha hong tungsak lai ding hi. September 27 ni ciangin phal taka sumpi piak khiat ziahziah ding geelna na neih kholh manun lungdamna kong pulak khol uh hi.
—By Andrew McChesney

ZAMBIA | September 13
Mwate
Editor’s note: Tu kuata 13th Sabbath project lakah khat in, Zambia gam, Chibombo khuapi a Chitanda Lumamba Adventist Hospital ah Annhuan buuk le Tuibuuk lam nading zong kihel hi. 
Mwate Mwambazi pen Naupangte Siavuanpinu le Seventh-day Adventist makai khat hi a, Chitanda Lumamba Adventist Hospital pen nalamdang khat bangin ngaihsun hi. Tua zatopi pen Adventist Zato ahih theihna Pasian hehpihna hang bekmah hi, ci hi. 
Chitanda Lumamba pen mualtung khuaneu khat a hausapa’ min hi a, zatopi lam nadingin leitang hectare 10 a piakhiapa ahi hi. Tua leitang pen Khrisian kipawlna khat ah aapkhia hi.
Tua nasepna pen a ciil in zatopi kilam khit ciangin Zambia kumpite’ tungah aap dingin kigeel masa hi. Ahih hangin tua hausapa le tua Khrisian kipawlnate in Seventh-day Adventist Pawlpite’ vaan dingin va kunhzaw uh hi. “Taksa le khalam damsak nadingin Mwami Zatopi na zat dan un hih zatopi zong nong zatsak thei ding uh hiam” ci in va kutbawl uh hi. Mwami Adventist Hospital pen Zambia gam tawlam ah om hi. 
Zato le a leitang khempeuh pen hih a nuai-a thuteng tawh kituak in Seventh-day Adventist Pawpi tungah kipia hi: Zato pen sum bawlna in zat loh ding, kum khat sung zang masa dinga, khuata tualniam mite’ aa dingin phattuamna pia ding, cih thu thum ahi hi. 
“Hih bang thuteng tawh pawlpi tungah ki-ap hi a, kinoptuam pih mahmah hi” Mwate in ci hi.
Hih Adventist Hospital pen, tuuk sungin vaimim ciing lokhote a tamzaw in hong beel uh hi. Neek ding banah sum neih thuah zolo zawdeuh tengin hong beel hi. 
Zatopi Hon Pawi bawl ma in, Adventist Pawlpi in a kisam teng puah in, tuikhukte to uh hi. Seventh-day Adventist Pawlpi mi khat ahi, Northern Zambia Union Conference ah health ministries director a sem, Zambia kumpipa ngiat in zong ama’ pangbawm sawk in hong pia khia hi, Mwate in ci hi. 
“Kumpipa ngiat in hong huh banah a honna ah zong hong makaih ngiat in hong panpih lai hi” ci hi. October, 2023 kum, Zatopi honna ah kumpipa Hakainde Hichilema in, kumpi sum tawh backup generator khat le morgue khat piak ding kamciam pia pah hi.
Guahtui tawmna gam ahih manin tuitha tawh mei kingah den zo lo a, mei pailoh hun tam thei hi. Kha 5 khit ciangin meisetpi hong tung pah a, siluangkepna pen Mwate le SDA makaite kiho hun ciangciang ah, a kibawl saan laitak hi, ci hi. 
“Eite omna hangin cidamna nasep ahi, zatui zatang hawmkhiatna, le kepna donna tawh cina genthei mite i vaan, i don theih ding, i lamen mahmah hi” ci hi. 
Hih i Zatopi a kihon ma in, zato a nai penpen tai 55 (km 90) bang a gamlatna ah om bek hi. Tua zah a gamla mun ah pai nadingin ambulance khat bekbek om sawnsawn lai hi. Zato tung man loin hong nusia nupi tam khin mahmah hi. 
“Africa gam sungah, cina khatpeuh na om khak uh leh, sanggam ulenaute bek hiloin, meltheih a kuamapeuh khempeuh in zong hong veh ziahziah ding uh hi. Zato bang va kah le uh cin, a tawm penin mi nga bang peuhmah in hong giahpih ding uh hi. Tua teng in ann a nek nading mun mahmah zong kisam pah phot hi.” Mwate in ci hi.
Laundry zong pen puansawp set khawng, puan mutkeu set khawng kikoihna ahih manin cinate’ aa dingin a kul le a ki tangsam mahmah hi a, neih mengmeng loh a phamawh ahi hi. “Tu laitak bang pen singkung nuai khawng ah puan a kisawp hi phot lai hi” Mwate in ci hi.
Tua ahih manin, Sabbath 13na i sumpite tawh Zambia gam sunga i Zatopi ahi, Chitanda Lumamba Adventist Hospital ah kitchen le laundry lam nadingin hong huh ding na hih manun nuam mahmah ungh. September 27 ni ciangin phaltak a sumpi piak ding nong geelkholh sak manun lungdam mahmah hi.
—By Andrew McChesney

[image: page26image53802000]12. ZATOPI IN NUNTAKNATE KHEEL
ZAMBIA | September 20
Chitanda Lumamba
Adventist Hospital
Editor’s note: Tu kuata 13th Sabbath project lakah khat in, Zambia gam, Chibombo khuapi a Chitanda Lumamba Adventist Hospital ah Anhuanbuk le Tuibuuk lam nading zong kihel hi. Hih zato pen Seventh-day Adventist Pawlpi tungah a kipia hi a, 2023 kum a kihong ahi hi.
Chitanda Lumamba Adventist Hospital pen Zambia gam sung, khuata mite’ tenna mizawng veng lam ah om hi. A tamzaw pen vaimim ciing vive hi uh a—nek khop ciang bek mah ngahzo uh hi. Sum lut dang bangmah nei lo uh hi. Zudawnna le kum sawmval gual numeinote naupaaina khang mahmah hi. 
Khualzin gamvakna tawh kisai in truck mawtaw ki limzat in, a nungah mi kiluai ngeingai lai hi. Bus le taxi khawng pen kimu pakpak khol lo hi. A tamzaw khe mah tawh khual kizin lai hi.
Adventist hospital a kihon ma in, hih veng sungte ah clinic neu kiukeu bek mah om zo hi. Cina pua mawtaw pen lungsim sung bek mah ah a kinei lai hi phot hi. Hih nee buppi sungah ambulance khat bek kinei hi. Clinic pai nading cinate mah in vaihawm kul hi. Tua khit ciangin clinic te in tai 60 bang a gamla hospital pai nadingin ambulance hong sapsawn sak kul lailai hi. A ki booking khit khak zenzen leh, cinate in a tawm pen nai 6, nai 12, ahih kei leh ni khat nangawn a ngak phot kul thei lai hi. A tawpkhakna ah, khe tawh a paizawh kei leh taal mah tawh kizawng a, tai 60 gamla zatopi mah a kizuan ngiat ahi hi. 
Tu a i zatopi i hon khit ciangin, ambulance ngah nadingin kituh keei kul nawn loin, i district buppi ah zat theih dingin i zato panin ambulance khat hong vaihawmsak lai uh hi. 
Khatvei, i Adventist Hospital ah nupi khat bawngleng tawh hong kipuak hi. Nausuak ding hi a, mi 6 bangin hong zui uh hi. Zambia gamah mi khatpeuh zato a lup ciangin sanggamte tampipi in kemden uh hi.
Tua nupinu in Adventist Hospital kihong bek lo a, siavuan siam mahmahte in amaute a bawl lam atheih ciangin nak lungdam mahmah hi. Tua hikei leh a gamla mahmah zato ah a pai uh kul ding hi. Nausuah sakna lakah a buaihuai mahmah pawl ahih hangin Adventist Medical Team te in buaina om loin suaksak thei uh hi. 
Tua innkuante Adventist Zatopi tungah lungdam mahmah uh hi. “Sum le hun tampi phatuam hi” ci hi. Tua zato a, nausuak khan toi lai mahmah sungah kha simin naungek 200 bang kisuak khiasak den hi. Khatvei bang, kum 5 a pha pasalno khe kitan khat hong kah thei ahih manin a nu lungdam mahmah hi.
“Nidanga i zuat ngei zato khempeuhte sangin hih Adventist Zato hoih sa zaw ing. Nidangin clinic ciang bek hi a, hong kiveel ding hun sawtpipi i ngak hi. Khe nate zong inn ah hong ciah sakin hong kileh saksak hi. Hih zato ah a dam dong hong lumsak uh hi” ci in a lungdamna pulaak hi.
I zatopi in veng sung kisapna tampi hong huh hi. Tu laitak in anbuk le tuibuk kisam mahmah hi. Cidamna an piakzawh nadingin anbuk mahmah zong a kicing, kisam a, cinate’ aa ding bek hi loin, cinakemte’ aa ding zong huansak kul hi. Puansawp pen tulaitak khut mah tawh kisawp ahih manin puansawp set le puanmut set te kinei zo leh cinate’ aa dingin cidam huai banah tha-ol tuam mahmah ding uh hi.
Mwate Mwambazi pen Naupangte Siavuanpinu hi a, i zatopi omna Northern Zambia Union Conference ah health ministries director ahi hi. “Tu in zato i hong zo ta a, ahi zongin huhna i kisam lailai hi” ci hi. 
Tua ahih manin, Sabbath 13na i sumpite tawh Zambia gam sunga i Zatopi ahi, Chitanda Lumamba Adventist Hospital ah kitchen le laundry lam nadingin hong huh ding na hih manun nuam mahmah ungh. September 27 ni ciangin phaltak a sumpi piak ding nong geelkholh sak manun lungdam mahmah hi.
—By Andrew McChesney
[image: page28image53976400]13. LAUHUAINA PAN IN THUPHA
13th SABBTH | September 27
Emmanuel
Editor’s note: Tu kuata 13th Sabbath project lakah khat in, Zambia gam, Bangweulu Bual tungah a zin kawikawi ding mission boat lei nading zong kihel hi. Hih gunkuang tawh bang kisem ding cih i gensuk ding hi.
Bangweulu Bual tungah Emmanuel Mwewa gunkuang tawh tamveipi khualzin ngei khin hi. Tua bual tunga teng mi 100,000 bang pen gunkuang bekmah tawh a kihawh thei ahi hi. Zambia gam sung mundang ah hih mi 100,000 te zin nuam leh zong gunkuang bekbek mah a zat uh ahi hi. Emmanuel zong Seventh-day Adventist pastor khat ahih mah bangin tua bualpi tungah zin kawikawi a, pawlpi 18 sunga om pawlpi mi 1300 te Sabbath hun nuam va zatpih zel hi. 
Tua a zinnate lakah Emmanuel in a mangngilh theihloh khat om hi. Tuikhulh khat tunga teng, i pawlpi mite 14 tak tuikia in si ahih manin tuate vui dinga, a zinna ahi hi. 
“Hankuang 14 taktak i mai-ah hong kigualh demdam ciangin i lungsim hong sukha mahmah hi” Emmanuel in ci hi. “Kumpi ulian khempeuh le biakna makai khempeuh si gal in hong paikim uh hi. Tua pen gambup aa dingin a mulkim huai khat suak hi” pastorpa in ci hi.
Tua tuahsiatna pen Friday ni khat tawh kituak hi. Pawlpi’ kawmtawm gunkuang khat tawh pawlpi mi 42 te tuikulh khat pan tuikulh khat ah va zin uh hi. Tua khua ah Sabbath zangin Pathfinder camporee nei kawm ding a cih uh ahi hi. Nakpi takin bualpi tungah huihpi hong nung hi. (tua bualpi pen US gam a Connecticut State cia bang zai ding hi). Thakhat thu in tuihual lompi in gunkuang hong vaat ahih manin kisia pah hi.
A gei-a pai tembawpi in mi 28 hong honkhia man bilbel hi. Ahi zongin naungek kum 2 gual khat kihel mi 14 si hi.
Sihvui hun bawlna ah, kumpi thunei ulian mahmah khat in, tua bang tuahsiatna a pian kik khak loh nadingin Adventist te tungah hong thuum hi. Pongmaan a pai thei ding gunkuang khat pawlpi in a vaihawm nadingin zong ngen hi. Tua hileh kumpi’ tembaw pai loh hun in tua gunkuang pai thei den ding hi. 
Ahi zongin tua gunkuang in U.S. $ 100,000 bang manh ahih manin, khuatual pawlpi’ leizawh ding hidek lo hi. Tua hi a, tu kuata 13th Sabbath i sumpi sung panin huhna nong piak nadingun union panin hong kingetsak ahi hi. Hih gunkuang man ding khenkhat pen i sumpi panin hong kihuh nading i pawlpi pan tungsiah ah a banban in a kikipsak khin ahi hi.
Mission boat nei zo takpi ta ding, ci in pastor Emmanuel lungdam mah mah hi. Mi 60 kituang thei dinga, kumpi tembaw a pai loh nite khempeuh ah ki paisak thei ding hi. Khualzinte in tuan manh sum pen kimanh takin piakha ding uh a, gunkuang manh zah citzawh na khop ding bek kidong ding hi. 
Kumpi tembaw tungah TV ads bekbek a kilah hangin, ei pawl Gunkuang tungah Pasian’ thugenna le lasakna, Hope Channel kilak den ding hi. 
“I gunkuang tawh khualzin mite a pua kawikawi bek i hi kei dinga, amaute tungah thu a hilh, a gengen ding i hi hi” Emmanuel in ci hi.
Tua hangin leitung buppi a om i pawlpi mite tungah 13th Sabbath sumpi tampipi hong khia tapeuh un, ci a hong kunkun ahi hi.
“Hih gunkuangpi tawh Bangweulu Bual tungah lungdamna thu i tangko nading i ngaihsut ciangin, hih gunkuang in leitung nuntakna tampitak a hotkhiat mah bangin tawntung nuntakna ngah ding mi tampitak honsak ding hi, ci in i lamen hi” cih beh hi.
Tuni a nong piak uh 13th Sabbath sumpi tawh gunkuang i lei ding hi. Zambia gam sunga zotopi nih zong i huh dinga, sang khat zong i hong thak ding hi. Tu kuata project panin naupang tawh kisai project nam nih kisem ding hi. Khat in, Adventurer’s Bible hawm nading le khat pen, kha gah tawh kisai video clip tomnono bawl nading hi. Sumpi nong piak manun lungdam. TOPA’n thupha hong piaciat tahen. Amen.
—By Andrew McChesney.

